
條目： 

《文殊師利佛土嚴淨經》[之三] 

寶 15〈文殊師利授記會〉[之三] 

內容： 

  唐同(下‧346 下) 宋末獨異：「是菩提及心亦不空，名亦不空。」(下‧914 上) 

5、重出家菩薩。 

  6、學阿閦佛發心世世出家(上‧893 中~下)   未明煩惱即菩提。 

 

出處： 

唐同(下‧346 下) 宋末獨異：「是菩提及心亦不空，名亦不空。」(下‧914 上) 

※參見《大寶積經》卷 60」(CBETA, T11, no. 310, p. 346, c11-24)： 

文殊師利言：「我實不曾勸一眾生令趣菩提。何以故？眾生無所有故、眾生性自離故。

若眾生可得則令向菩提，既不可得故無所勸。何以故？平等無分別故，非以平等而求

平等，亦無所起。是故常說，應觀諸行來無所從去無所至，是名平等。則是性空，於

性空中而無所求。善男子！如汝問我得忍已來無一念心當得菩提者，善男子！汝見彼

心耶？而以此心得菩提耶？」 

師子勇猛言：「不也。文殊師利！何以故？以心非色不可見故。菩提亦爾，但是名想。

若心名、若菩提名，皆無所有。」 

文殊師利言：「善男子！如汝說我不生一念得菩提者，是密意說。何以故？以心本來無

有生故，是故無生。既無有生，何得何證？」 

※參見《大聖文殊師利菩薩佛剎功德莊嚴經》卷 3 (CBETA, T11, no. 319, p. 914, a13-

15)： 

文殊師利言：「其心非色無名，乃至菩提以名施設，是菩提及心亦不空，名亦不空。」 

5、重出家菩薩。 

  6、學阿閦佛發心世世出家(上‧893 中~下) 

※參見《文殊師利佛土嚴淨經》卷 1 (CBETA, T11, no. 318, p. 893, b28-c13)： 

佛告舍利弗：「菩薩復有一法不失所願？何謂為一？於是開士當學追慕阿閦如來宿命本

行菩薩道時，志願出家樂沙門行，世世所生不違本誓，乃能進至得如來號無所從生，

是則菩薩第一之利用，捨家故得致十德：一者、無有貪欲放逸之態。二者、常好閑居



不習憒閙。三者、常奉佛行捨遠小節。四者、棄捐癡冥無益之法。五者、不慕妻子家

居恩愛。六者、釋置惡趣非法之患。七者、攝取安樂天上善處。八者、未曾違失宿命

本德。九者、諸天愛敬常戀侍衛。十者、諸龍神王常擁護之。是為十德。若有菩薩不

捨大乘、慕度眾生，常當追樂出家之業，是為一法不失所願，隨志所好致何佛土，如

意輒成嚴淨佛國，是則菩薩第一善利。」 

 

條目： 

寶 16〈菩薩見實會〉 

內容： 

寶 16 菩薩見實會 十六卷 （11） 那連提耶舍譯 

1.父子合集經 二十卷 日稱等奉 詔譯 

1、優陀夷見淨飯王，王稍起信，來尼拘陀園見佛，禮佛。 

2、天龍八部大集，分別領解授記。 

3、佛為淨飯王說：六界分別經， 舉古王故事，勉以安心勝義。 

1、初後父子相見，出於佛傳；中則揷入。全經廣明空義，順中觀。 

2、安樂國無量壽佛(一六‧433 下) 

 

出處： 

1、優陀夷見淨飯王，王稍起信，來尼拘陀園見佛，禮佛。 

※參見《大寶積經》卷 61〈序品 1〉(CBETA, T11, no. 310, p. 353, b8-p. 356, a5)； 

爾時慧命優陀夷即入如實三昧，以其三昧莊嚴其心，復以神力舉高七多羅樹，於虛空

中加趺而坐，飛空往詣淨飯王所。時王遙見優陀夷以神通力於虛空中加趺而來，從座

而起合掌恭敬，向優陀夷而說偈言： 

「染服大師從何來？  成就威儀難見者， 

 若有所須願速說，  我今誠心必奉給。」 

爾時慧命優陀夷以偈答曰： 

「我是大王子之子，  大王即是我祖父。 

 我為如來行乞食，  得食奉送大善逝。 

 大王今日獲善利，  王兒人天最尊上， 

 威德光明照十方，  猶如秋月日中時。 



 …… 

爾時淨飯王久思量已，白慧命優陀夷言：「比丘！汝今至此更何所須？」 

時優陀夷以偈答言： 

「本為利益大王故，  我今乘通來至此。 

 若於十力起一信，  男女皆得趣善道， 

 十力功德無邊際，  大仙為諸釋種來。 

 …… 

 功德聚中說少分，  如在虛空鳥一跡， 

 佛功德岸我不知，  大王應當深敬信。」 

爾時淨飯王聞慧命優陀夷善說世尊為菩薩時所修功德，即自念知如來本誓：「我得度已

必當度王。」如是念已，深生敬信，復白慧命優陀夷言：「比丘！汝今即是我子之子。

汝可食竟速還佛所，將食奉佛。我今亦當往見世尊。」爾時慧命優陀夷知淨飯王得於

敬信，飯食已訖，即持餚饌奉上如來。 

爾時佛告諸比丘言：「優陀夷教化淨飯王得於正信。諸比丘！今日諸天世人大得利

益。」 

爾時世尊讚歎優陀夷言：「善哉善哉！汝於今日得大福德，以淨飯王得敬信故。」爾時

佛告諸比丘言：「迦盧陀夷化淨飯王所得功德，若是色者，十方世界恒沙佛剎所不容

受，以功德聚廣大無量故。」 

2、天龍八部大集，分別領解授記。 

※參見《大寶積經》卷 64〈龍王授記品 7〉至 卷 69〈廣果天授記品 22〉 (CBETA, 

T11, no. 310, p. 367, b18- p. 394, a15)。 

3、佛為淨飯王說：六界分別經，  

※參見《父子合集經》卷 16〈六界差別品 26〉(CBETA, T11, no. 320, p. 964, b14-p. 

966, c17) ： 

爾時淨飯王并諸營從眷屬等，見諸阿脩羅王乃至外道婆羅門蒙佛授記，發希有心，歎

未曾有：「世尊言音美妙清徹，一切世間聞者忻悅。」時淨飯王始見如來，以愛戀故，

情意慇懃。 

爾時世尊知彼父王心之所念，而告之曰：「大王！我所說法初中後善，其義巧妙，清淨

一相，梵行圓滿。今正說者，所謂分別六界差別分位法門。王當諦聽！善思念之！」 

時淨飯王即白佛言：「善哉！世尊！願樂欲聞，為我宣說，憶持信受。」 

佛言：「大王！如是六界、六觸處，十八意所伺察，是補嚕沙為緣得生。云何六界？所

謂地界、水界、火界、風界、空界、識界。云何六觸處？謂眼觸處而見於色，若耳觸

處得聞其聲，若鼻觸處能嗅於香，若舌觸處悉嘗於味，若身觸處親覺其觸，若意觸處



則知於法。云何十八意所伺察？ 

…… 

「大王！諸根如幻境界如夢，一切諸法自性空寂，此名空解脫門；空無空相，名無相

解脫門；若無相者，則無希求，名無願解脫門。若能了知三解脫門，與空共行，菩提

先道，廣大如法界，究竟如虛空。於此譬喻，當如是知。」 

舉古王故事，勉以安心勝義。 

※參見《父子合集經》卷 19〈淨飯王信解品 27〉(CBETA, T11, no. 320, p. 971, b26-p. 

972, b8)： 

爾時世尊，告淨飯王言：「大王！如上所說解脫法門，當自繫心，正念觀察，勇猛精

進，決定修作。過去未來現在諸佛，依此得證無上菩提，能招世間一切富樂，能消世

間一切渴愛，能伏世間一切我慢，能破世間一切邪見，能滅有情一切罪惡。未登初地

凡夫異生，皆令證得平等法性。如是法要，非諸聲聞及辟支佛所行境界，唯諸菩薩之

所修作。大王！應作是念：『我當云何於人天中得為眼目？於長夜中得為照明？於愛河

中得為船筏？於險難處得為導師？無依怙者為作主宰？自得度已，復能度他；自解脫

已，令他解脫；自得安隱，令他安隱；自證涅槃，復令他證。』大王！不應觀彼現在

世間所受富樂五欲自在，諸根如幻境界如夢，謂於色境聲香味觸心生貪著，無滿足

時。 

「大王！乃往過去無量俱胝那由他劫，有轉輪王名無邊稱，富貴自在，有大威德，象

馬車乘眾寶輦輿，最勝輪寶無能壞者，已曾親近無量諸佛，於彼佛所種多善根，隨意

所念皆得成就。大王！彼無邊稱王忽於一時，作是思惟：『我當自試福德之力，以我福

故，令四天下所有一切樹木花果，皆得茂盛，受用無盡。』作是念已，彼四天下所有

花果而得敷榮。大王！彼無邊稱王如是思惟：『我今更試自善根力，令四天下一切人

民，若有所願，隨意無違。』作是念已，彼四天下所有人民，一切希求皆得如意。大

王！彼無邊稱王復更思惟：『以我所有善根之力，令四天下降注香水。』作是念已，於

四天下普雨香水。大王！彼無邊稱王復更思惟：『以我所有善根力故，令四天下普雨妙

花。』作是念已，於四天下降雨種種上妙天花。大王！彼無邊稱王復更思惟：『以我所

有善根力故，令四天下雨妙寶衣。』作是念已，於四天下悉雨寶衣。大王！彼無邊稱

王復更思惟：『以我所有善根力故，令四天下悉皆雨銀。』作是念已，於四天下皆得雨

銀。大王！彼無邊稱王復更思惟：『以我所有善根力故，令四天下降雨黃金。』作是念

已，於四天下皆雨黃金。所以者何？皆由無邊稱王於往昔時與諸眾生共修善業之所獲

得。 

「大王！此閻浮提大地縱廣一萬八千踰繕那量，復有六十俱胝諸大城郭，中有一城名

寶莊嚴，縱廣正等十二踰繕那，四面平正妙巧成就，於其城外有多羅樹，七重行列四

寶所成，金銀琉璃玻胝迦寶，裝校嚴飾甚可愛樂。彼金樹者，其葉花果悉皆是銀；彼

銀樹者，其葉花果皆是黃金；吠琉璃樹，其葉花果皆玻胝迦；彼玻[王*梨]樹，其葉花

果悉是琉璃。其城七重，寶網寶鈴諸妙珍琦彌覆其上，城外復有七重寶塹，皆以七寶



所共合成。一一寶塹，深半由旬，廣一由旬。金沙布底，八功德水，澄湛盈滿。諸妙

音鳥翔集其中，優鉢羅花、拘沒那花、鉢訥摩花、分陀利花，普遍開發。周匝階陛四

寶合成，黃金為階，白銀成陛；白銀為階，黃金成陛；琉璃為階，玻[王*梨]成陛；玻

[王*梨]為階，琉璃成陛。一一階道七寶所成，其傍皆植金色芭蕉。復於道首置諸寶

座，巧妙裝校，甚可愛樂。如是富樂種種嚴飾，皆是無邊稱王積集廣大善根福力之所

獲得。又彼寶莊嚴城，周匝復有八萬四千清淨園林，一一園中有八大池，其池各廣半

踰繕那，一一池岸有四階陛，四寶所成巧妙嚴飾，八功德水充滿其中，眾色蓮華開敷

彌布。於其池岸復有諸花：阿提目葛多花、詹博迦花、嚩始計花、蘇曼那花、阿輸迦

花、婆師迦花，如是種種諸妙香花。無邊稱王與諸臣民，止住園中共為遊樂。大王！

彼王宮城高廣嚴好，寶多羅樹行植於上，寶網周遍，寶鈴和鳴，出妙音響，如五樂

聲。時彼人民賴王德化，富樂自在安隱而住。」 

※參見《父子合集經》卷 20〈淨飯王信解品 27〉(CBETA, T11, no. 320, p. 974, a10-

b4)： 

佛言：「大王！我今復說，往古世時有轉輪王名曼達多，有大威勢，具大福德，從彼父

王頂上而生。已於先世久修梵行，曾值無量百千俱胝那由他佛，於彼佛所植眾德本。

繼嗣父王灌頂之位，統四天下豪富自在。於閻浮提出現治化，五欲娛樂，殊勝第一。

安隱豐饒，人民熾盛。聚落城邑鷄飛相至，大地無有瓦礫荊棘，設有山阜多產金寶。

園林泉池莊嚴國界，所都大城名阿瑜闍。其城東西十二由旬，南北修廣各七由旬，寶

網寶鈴遍覆其上。王多眷屬恭敬圍遶，猶如帝釋妙見大城。彼曼達多王造三時殿：一

名月光，當熱際時王居其中。二瑠璃藏，於雨際時王居其中。三曰日光，於寒際時王

居其中。若王入彼月光殿時，王與后妃采女眷屬，前後圍遶，身得清涼。譬如牛頭旃

檀之香以塗其身，王體安和亦復如是，亦如帝釋與諸天子在廣勝殿受上妙樂。若雨際

時，王與眷屬入瑠璃殿，譬如以彼多摩羅跋怛囉香以塗其身，王意適悅亦復如是。若

寒際時，王與眷屬入日光殿，如沈水香用塗其身，王體溫暖亦復如是。大王！彼曼達

多王隨其時節，所至宮殿皆生樂觸，或出涼風，或降香雨，或奏伎樂，皆得如意。」 

1、初後父子相見，出於佛傳；中則揷入。全經廣明空義，順中觀。 

2、安樂國無量壽佛(一六‧433 下) 

※參見《大寶積經》卷 76〈四轉輪王品 26〉(CBETA, T11, no. 310, p. 433, c8-p. 434, 

a9)： 

爾時世尊以偈答馬勝曰： 

「我現寂滅笑，  馬勝當諦聽， 

 我今如實說，  釋種決定智。 

 諸法不可得，  釋種皆得知， 

 是故於佛法，  決定心安住。 

 名稱大釋種，  依於無所得， 



 當得上菩提，  曉知一切法。 

 人中命終已，  此釋種決定， 

 得生安樂國，  面奉無量壽。 

 住安樂國已，  無畏成菩提， 

 能趣十方界，  供養無量佛。 

 …… 

 聞是釋種趣，  世尊所說者， 

 天人咸欣喜，  志求於佛道。」 

 

條目： 

寶 17〈富樓那會〉 

內容： 

寶 17 富樓那會 三卷 （11）鳩摩羅什譯 

1、為富樓那說：1.樂行菩薩道。2.多聞深法。不退菩提。  具攝一切善法── 一一以

四種四法說。現通，囑累。 

2、為大目連說：菩薩大悲本行。 

3、為象手說：眾生未盡佛入涅槃？正法滅盡。 

4、富樓那讚歎，自抑。 

1、「諸法空經、淨戒頭陀經」(上‧437 下)  「佛諸深經、持戒頭陀細行妙法」

(中‧445 下)    「菩薩藏經、發菩薩心經、攝菩薩事經、應六波羅蜜經」(上‧441 中)  

「道句、門句、印句、本事句、金剛句、重句、不可動句、難得底句。」(上‧438 下) 

 

出處： 

1、為富樓那說：1.樂行菩薩道。 

※參見《大寶積經》卷 77〈菩薩行品 1〉(CBETA, T11, no. 310, p. 435, a1-p. 436, a9)： 

爾時佛告富樓那言：「善哉善哉！汝能諮問如來是事。諦聽諦聽善思念之，當為汝說諸

菩薩發心所行，修集一切無量佛法。」爾時世尊以偈頌曰： 

「我今說菩薩，  初發菩提心， 

 常以勇猛力，  樂行菩薩道。 

 …… 



 如是諸菩薩，  為度眾生故， 

 發心求菩提，  行如是等願。」 

佛告富樓那：「諸菩薩摩訶薩種種因緣示現其心，不住一法。所以者何？諸菩薩學一切

法，然後得道。菩薩有四大希有事，不見餘法勝此事者。何等四？菩薩能於懈怠眾生

勤行精進，是名希有。能於強梁瞋恚眾中修行忍辱，是名希有。見諸眾生行於邪道，

自勤正道，是名希有。為度眾生轉生死故，而以深心發阿耨多羅三藐三菩提，是名希

有。富樓那！此四希有，是名菩薩最大希有。」爾時世尊以偈頌曰： 

「見懈怠眾生，  勤心發精進： 

『我不應效彼，  行諸非法事。 

 …… 

 設使燒身衣，  頭然猶不救， 

 懈怠心若生，  即應速除滅。」 

佛告富樓那：「菩薩有四法能生喜心。何等四？見諸眾生安處生死不能精進，自見其身

在於佛道修行精進，便生喜心。見諸眾生心常懈怠，自見其身在於佛法勤行精進，便

生喜心。見諸眾生瞋恨嫉妬，自見其身無有恚嫉常懷慈悲，便生喜心。不見餘人勤行

佛法與我等者，便生喜心。」爾時世尊以偈頌曰： 

「見眾生懈怠，  已身行精進， 

 是故此菩薩，  自得歡喜心。 

 …… 

 是故此菩薩，  常得歡喜心， 

 從有無空偽，  當生真實法。」 

佛告富樓那：「菩薩有四法，得離諸難、值無難處，值已不失，能修佛法，何等四？一

者菩薩謙遜其心柔軟，凡見眾生常言善來，和顏悅色先意問訊，與之共語言常含笑。

二者一心求法常樂諮問，勤求善利無有厭足。三者當樂空閑、遠離、獨處。四者自身

安住佛菩提道，亦化眾生令住佛道。菩薩有是四法得離諸難、值無難處，值已不失，

能修佛法。」爾時世尊以偈頌曰： 

「具足柔軟心，  常樂行慈悲， 

 若與眾生語，  謙下心和悅。 

 …… 

 是故求智者，  應當學正法， 

 若能學正法，  得佛道不難。」 

2.多聞深法。 



※參見《大寶積經》卷 77〈多聞品 2〉(CBETA, T11, no. 310, p. 436, a10-p. 437, a20)。  

不退菩提。 

※參見《大寶積經》卷 77〈不退品 3〉(CBETA, T11, no. 310, p. 437, a21-p. 443, b9)。 

  具攝一切善法── 一一以四種四法說。 

※參見《大寶積經》卷 78〈具善根品 4〉(CBETA, T11, no. 310, p. 443, b16-p. 449, 

a29)。 

現通，囑累。 

※《大寶積經》卷 78〈神力品 5〉(CBETA, T11, no. 310, p. 449, b1-p. 450, b14)。 

2、為大目連說：菩薩大悲本行。 

※參見《大寶積經》卷 79〈大悲品 6〉(CBETA, T11, no. 310, p. 450, b26-p. 454, c7)。 

3、為象手說：眾生未盡佛入涅槃？正法滅盡。 

※參見《大寶積經》卷 79〈答難品 7〉」(CBETA, T11, no. 310, p. 454, c9-p. 456, c22)： 

爾時會中有一比丘名曰象手，從座而起，偏袒右肩右膝著地，合掌白佛言：「世尊！我

從如來聞此難事，身毛為竪涕淚流下。我今欲問一事。世尊自言，我為菩薩時隨語而

行、隨行而語。世尊從初願度一切眾生，若作是願，於今所度眾生未盡當入涅槃。如

來滅後，或有人來難諸比丘：『汝等大師本願，當度一切眾生；眾生未盡而自滅度。』

若有是難，當云何答？」 

佛告象手比丘：「若有如是難者，應還問彼：『汝以何法為眾生？』彼人若言：『陰入界

是眾生。』應還問彼：『為陰入界和合是眾生？為離散是眾生？』…… 

爾時象手白佛言：「世尊！若有人言：『如來所說正法滅故，誰當示導？無說導故名正

法滅，正法滅故名如來滅，如是亦名不度一切眾生。』」 

佛告象手：「若人如是難問，應如是答：『佛是一切智人，皆知皆見，常待眾生可度時

節，雖入涅槃猶能有益。又佛今與未來世佛授記作佛，是則佛種相續不絕。一切佛法

是一佛法，是故說名如來法，如來法者即是佛法。』是故當知，如來本行菩薩道時，

隨語而行、隨行而語。」 

…… 

爾時世尊欲明了此事而說偈言： 

「菩薩以堅心，  住於無上乘， 

 亦能化眾生，  令住於此乘。 

 …… 

 是故求道者，  常應勤求法， 

 以法求自利，  增益於菩提。」 



4、富樓那讚歎，自抑。 

※參見《大寶積經》卷 79〈富樓那品 8〉(CBETA, T11, no. 310, p. 456, c23-p. 457, 

a29)。 

1、「諸法空經、淨戒頭陀經」(上‧437 下) 

※參見《大寶積經》卷 77〈不退品 3〉(CBETA, T11, no. 310, p. 437, b20-c26)： 

佛告富樓那：「以是因緣，當知菩薩聞未聞法信受不逆，正心思量不即言非，則能饒益

無量眾生。富樓那！乃往過去無量無邊不可思議阿僧祇劫，爾時有佛，號一切功德光

明王如來、應供、正遍知、明行足、善逝、世間解、無上士、調御丈夫、天人師、

佛、世尊。富樓那！是一切功德光明王佛壽八十億歲，其佛一會聲聞弟子，不受諸法

漏盡解脫，恒河沙數此不可計，是諸阿羅漢皆得共解脫。菩薩眾數亦復如是。富樓

那！其佛滅後法住六萬歲。欲涅槃時，百億菩薩皆與神力，為護法故悉遍百億閻浮提

內，一一閻浮提各有一菩薩。富樓那！一切功德光明王佛滅度之後，諸弟子眾漸皆懈

怠，不復誦持如是深經，諸法空經、淨戒頭陀經漸皆滅盡，以其不能讀誦說故。其法

廣大有八百四萬法藏，一一法藏有六十八百萬億那由他修多羅，一一修多羅中有三萬

六千憂陀那，一一憂陀那中有七百六萬億偈。富樓那！最後末世法欲滅時，於此爾所

佛法藏中餘但有一修多羅憂陀那。時有比丘法師名那羅延，於此閻浮提中。佛與神

力，為護法故。是那羅延法師多聞廣博善能說法，嚴飾文辭義理明了，每常樂說所未

聞法。當說法時，多有人眾違逆毀破。那羅延法師便作此念：『是諸人眾，所未聞法聞

不能信、不樂聽受，若聽不解心不隨順，聞已違逆破壞出過，而作是言：「此非佛語、

非大師教。所以者何？我等未曾從師和上聞如是經。又諸長老比丘亦復不言從師和上

展轉所聞。」今諸比丘唯有一餘修多羅憂陀那，我今何不獨處閑靜。』富樓那。那羅

延法師作是念已，獨入深山。爾時閻浮提中從劫初來有六萬八千大城，城長十二由

旬、廣七由旬，莊挍嚴飾街巷相當，人民充滿豐樂安隱。其後續造八十四億小城，有

廣七由旬或六五四三二由旬，其最小者廣一由旬。」 

「佛諸深經、持戒頭陀細行妙法」(中‧445 下) 

※參見《大寶積經》卷 78〈具善根品 4〉(CBETA, T11, no. 310, p. 445, c12-29)： 

「富樓那！菩薩摩訶薩安住持戒頭陀法中，能具一切善根福德。富樓那！過去久遠無

量無邊不可思議阿僧祇劫，爾時有佛，號彌樓揵馱如來、應供、正遍知、明行足、善

逝、世間解、無上士、調御丈夫、天人師、佛、世尊。佛壽六十歲。一會說法，八十

億比丘得阿羅漢道。富樓那！彌樓揵馱佛滅後，法住五百歲。般涅槃後七日之中，諸

大弟子皆亦隨佛入於涅槃。富樓那！是佛出於五濁惡世，如我今也。諸大弟子滅度之

後，多有眾生皆作是念：『沙門法中安隱快樂。我等何不各共出家？』作是念已，咸剃

鬚髮法服出家。出家之後唯行三事：一常周旋往來白衣舍，二唯貪著利養自活，三長

肌肥無有福慧。行是三事不修餘業，百歲之後諸大弟子皆悉滅盡。是等比丘多與白衣

和合，佛諸深經持戒頭陀細行妙法多皆廢捨不復讀誦。富樓那！當爾之時，諸比丘眾

樂行五欲貪嗜飲食。」 



    「菩薩藏經、發菩薩心經、攝菩薩事經、應六波羅蜜經」(上‧441 中) 

※參見《大寶積經》卷 77〈不退品 3〉(CBETA, T11, no. 310, p. 441, a19-c1)： 

佛言：「富樓那！隨逐依止惡知識故，又不能廣流布法故，汝於阿耨多羅三藐三菩提心

而還退失。富樓那！有四法退失阿耨多羅三藐三菩提，成聲聞乘。何等四？菩薩親近

惡知識故，能於善根增惡遠離，作是言：『何用如是發菩提心？生死長遠苦惱無量，往

來五道，值無難難、值諸佛難、淨信復難、雖得值佛出家復難。汝今得值無難，勿復

還失。汝於諸佛未受阿耨多羅三藐三菩提記，善根未定、不得涅槃、輪轉五道。』是

人聞說是已心則退沒，於菩提道懈怠不樂。富樓那！菩薩有是初法，退失菩提成聲聞

乘。復次富樓那！菩薩不聞應菩薩經，謂菩薩藏經、發菩薩心經、攝菩薩事經、應六

波羅蜜經。以不聞故不如說行、不如說學，是人不知菩薩何法應親近、何法應遠離、

何法應受、何法不應受、何法是菩薩法、何法是聲聞法。如是不知不分別故，應親近

法而不親近、不應親近法而反親近。是人應親近法而不親近、不應親近法而親近故，

則便退失諸佛菩提，心弱懈厭廢捨本願。富樓那！菩薩有此二法，退失菩提成聲聞

乘。復次富樓那！菩薩計得諸法、貪著吾我，行於邪見、墮在邊見，沒在惡邪難可拔

出。得聞深經，應第一義、無有微相，違逆不信、不能通達，起破法罪。以是因緣，

生在難處不得值佛、不得聞法、不值諸佛所教化法、不得善知識。是人不見佛故不聞

法，不聞法故不值諸佛所教導法，不值諸佛所教導法故不得善知識，不得善知識故失

無難處生在難處，在難處故離善知識遇惡知識，與惡知識共從事故忘失本念，是人失

本念故捨菩薩心，捨菩薩乘而便退轉，永失菩提念，但行生死法，不能修習大乘行

法。富樓那！菩薩有此第三法，退失菩提成聲聞乘。復次富樓那！菩薩得聞如是等

經，不能深心教化他人，其心退沒但樂獨行，慳悋惜法心不欲說，不能以法廣攝人

眾。以是不善根因緣故失智慧念。失智慧念已，不共他人讀誦經法。不能以法與他共

同，是人轉身失菩薩心忘菩薩念。富樓那！菩薩有此第四法，退失菩提成聲聞乘。」 

  「道句、門句、印句、本事句、金剛句、重句、不可動句、難得底句。」(上‧438

下) 

※參見《大寶積經》卷 77〈不退品 3〉(CBETA, T11, no. 310, p. 438, b10-c19)： 

「富樓那！時摩陀比丘語那羅延法師言：『正士！昔日從佛聞如是幾問答事？』那羅延

言：『置此勿問。是事難信，餘人身未證增上法亦復難信。』第二第三亦如是問。摩訶

耐摩陀問言：『正士！昔日從佛聞是幾問答事？』那羅延言：『置此勿問。不得已者，

今當為汝譬喻解說，諸有智者譬喻得解。比丘！我於一切功德光明王佛所，得聞眾生

之性多於地種。比丘！假使一切三千大千世界眾生，若有色若無色、若有想若無想若

非有想非無想，皆盡其數令得人身有智慧力，一一眾生於彈指頃能起恒河沙等問，然

其所問各各不同。比丘！如是展轉，乃至十方無餘世界一切眾生，若一劫若過一劫起

此諸問。復有一人，能彈指頃起爾所人一切諸問，差別各異。如是一人，復盡一切無

餘眾生，若一劫若減一劫起種種問。於汝意云何？是所起問寧為多不？』答言：『甚

多，非是譬喻所能得及。』那羅延語摩陀比丘言：『我今明了告汝，勿生疑悔。如彼一

切無餘眾生，若於一劫若減一劫所起疑問，我從佛聞，一法門中所答多彼。如是二門



三四五門、十二十三四五十，乃至百千萬億門，比丘！我當略說一切所有算數名字，

無量無盡不可思議，過是諸數我盡誦持。比丘！此諸答者悉皆總在一法門中，我悉知

之，所謂一切功德光明王如來說是道句、門句、印句、本事句、金剛句、重句、不可

動句、難得底句。比丘！於一門中攝一切法，謂無作門。一切諸法一切諸句，是門為

本、皆入是門。一切修多羅憂陀那皆入門句，分別一字能入多字。比丘！如是能入七

萬八千諸陀羅尼，是中有九萬二千諸根差別。是眾生行門中，有八萬億形色於諸道差

別，是諸形色我知其名。一一色中我知百名，如是二百名字三百名字，乃至知千名

字，皆在閻浮提中。又復過是十方佛國，其中所有各各緣、各各名字我皆得知。舉要

言之，佛所有力，於諸法中各各差別、問答差別，我皆知之，皆是一切功德光明王如

來威神之力。』」 

 

 


